
内容概要

郁震宏《海卸村志弁言》：海卸凥大麻北隅，东西南北皆水也，水有时而盈虚，厥地则不增不减，其
犹东海之沃焦乎？按海卸、大麻本一地，统言之则曰大麻，分言之则曰大麻曰海卸。粤自吴张凿下塘
，遵彼语溪，西邸栖水，遂劙大麻而二之，惟赖望仙一桥为之揵籥，厥北则今之海卸也。余尝谓志海
卸必先志大麻，志大麻必先志德清，志德清必先志浙江，其故何与？曰：今之浙江非古之浙江也。然
则古之浙江果恶乎在？曰：亡之矣，虽然，苟求其故，亦可得而考也。昔阮文达以为古浙江乃自具区
经松陵奏临平之水，以道里考之，则海卸适当古之浙江。余尝询诸故老，蔑有知其事者，或谓村氓凿
井，一丈外恒见沙砾，以斯卜之，文达之说殆不虚矣。且吴人谓江为海，璞鼠之异，人所习焉而不察
者，余故拈而出之。然则海卸也者，其浙江之故道欤？或曰：天下之水莫大乎海，海卸地方九里，何
独以海名邪？曰：小大无辨也，自其大者视之，何物非礨空稊米乎？自其小者视之，何物非大泽太仓
乎？繇是言之，九里之与大海，其为物一也，又何辨乎？故曰小大无辨。知小大无辨，然後知大之不
必慕、小之不可忽也。知小之不可忽，然後可以言史矣！亭溪沈邻洁女史，受吾麻海卸邓先生聘，为
撰村志，女史不以其小而忽之，沉潜故籍，索隐撢微，又復博访耆老，相与质证，女史之业可谓勤矣
。既蕆事，以余为大麻人，要为序，且谓为此序者莫余若，盖以予曩与同里友范宏杰撰《大麻志》故
也。予谢不敢当，抑唯凡在桑梓，义当恭敬，故不敢以不文辞，非敢自谓能尔。予既受而读之，闻所
未闻者甚伙，欢喜讚叹，得未曾有，如“人物”之卢仲辛子若孙，“津梁”之龙吟、凤彩，皆予所不
知者也。厥文则宛转瀏畼，引人入胜。间附考据，证曏今故，言有仑次，字不虚下，故多确然不可易
者。吁，所谓俍史者非欤？吾然後知女史之卑以自牧而称予过盛者，岂所谓诱之而欲其至於是欤？是
为序。

